
ICIGWA : « ISAHA TUGANIRA IVYEREKEYE SIDA »

INGENE ICIGWA COTANGWA

Uwo wese arashobora gutanga ico cigwa kimara isaha ku musi mpuzamakungu wahariwe kurwanya SIDA, akagishikiriza abanyeshure, abigisha n’abandi bakozi bo kw’ishure. Si ngombwa ngo ube umuhinga mu vy’umugera wa SIDA n’indwara ya SIDA.

Uruhara nyamukuru ufise ni ugutuma bahanahana ivyiyumviro badatinya na kare ni yo ntambwe nkuru mu gikorwa c’ukwiga ivyerekeye umugera wa SIDA n’indwara ya SIDA.

Igikuru ni ugushiraho umwizero abo musangiye imirimo n’abanyeshure bakiyumvamwo ko bashobora kuyaga.

Ivyerekeye umugera wa SIDA n’indwara ya SIDA ni nkoramutima kubera kenshi babivugako ibitari vyo, bigendana n’ukwinubana n’ugukumirana. Kugirango haboneke uwo mwumvikano utuma baganira neza, birakenewe ko uba ushobora :

· Kworohereza ibiganiro ;

· Kumenya ingene wifata ku bibazo udafitiye inyishu ;

· Kwishura ku buryo bwubaka inyishu canke imvugo zinuba canke zikumira.

KWOROHEREZA IBIGANIRO
Muraja gushikirizwa impanuro z’ingene mwogirisha ico gikorwa co guhanahana ivyiyumviro ku buryo bwiza :

· Banza mushinge amategeko ngenderwako mwisunga mu guhanahana ivyiyumviro ;

· Himiriza abayaga guserura ivyiyumviro naho boba badahuza.

Birashoboka ko ikibazo cose utaba ugifitiye inyishu. Igihe utayifise uravuga uti : « Nta nyishu mfise mugabo nzoyibaronderera ».

Uzoshobora kubaza uwufise inyishu itomoye yaba uwigisha ivyerekeye amagara y’abantu, umuforoma canke umuganga wo kw’ivuriro canke ku bitaro ukazoyishikiriza abakwirikiranye icigwa. Urashobora n’ukubatumira bo nyene bakarondera inyishu z’ibibazo hanyuma ukazotegekanya ikindi cigwa mukihweza ko izo nyishu batoye arizo.

Muri izo nyigisho ni bibi cane gushikiriza ibitari vyo.

Kwishura ku buryo bwubaka inyishu canke imvugo zinuba canke zikumira.

Kugira werekane neza ko ukwinuba n’ugukumira atawobisabirako, tangura icigwa n’ibi vyiyumviro :

· Nta n’umwe akwiye kugira umugera wa SIDA canke kurwara SIDA ;

· Kuba waranduye si ikosa ryawe ;

· Umuntu wese anganya n’abandi uburenganzira bwo gukingirwa, kuvurwa n’ugufashwa, yaranduye canke atanduye umugera wa SIDA ;

· Umuntu wese anganya n’abandi uburenganzira bwo kwiga no gukora akazi bataravye ivyerekeye SIDA ;

· Umuntu wese arafise uruhara mu kurwanya SIDA.

Ingendo y’icigwa
Ihangiro :

· Gufasha abakurikirana icigwa kuzirikana ibibazo vyerekeye SIDA n’ukubiganira ;

· Gukabura abakurikira icigwa ngo batangure kurwanya SIDA.

Abo icigwa cerekeye : abigisha n’abanyeshure babo (biba vyiza ari abafise imyaka 13 n’iyirenga).

Ikiringo : Isaha

Ibikoresho mfashanyigisho :

· Urupapuro rwanditseko wa mwimenyerezo“Gira uruhara“ ruriko ivyiyumviro ;

· Impapuro n’amakaramu ;

· Igicapo“Gira uruhara mu kurwanya SIDA“

Urukurikirane rw’ibikorwa

1. Intangamarara (iminota 3)
· Mu gutangura icigwa urasigurira abiga ko ku wa mbere Kigarama ari umusi mpuzamakungu wahariwe kurwanya SIDA. Ushobora kuvuga uti :“Uyu musi, abantu bo kw’isi yose barifatanya kugira baganire ivyerekeye umugera n’indwara ya SIDA bateko bategekanye ivyokorwa kugira bahagarike uwo mugera n’indwara ya SIDA. Tugira twifatanye n’abandi banyeshure, abigisha, abakora mu mashure bari mu mashure yo kw’isi yose „.

· Gabura abiga mu migwi mito mito y’abantu 4 gushika ku bantu 8.

· Umugwi wose wuhe rwa rupapuro ruriko umwimenyerezo“Gira uruhara“.

· Tora ivyiyumviro vyinshi muri ibi bikurikira :

· Umugera wa SIDA n’indwara ya SIDA bibangamiye abantu bo mu bihugu vyose kw’isi.

· Umugera wa SIDA urashobora kwandurwa mu kuramutsa uwuwugendana, mu gusangira nawe utuzu twa surwumwe, ibikoresho vyo gufungura canke ingwa yo kwandika.

· Uhuje ibitsina n’abantu basa n’abafise amagara meza ntiwandura umugera wa SIDA.

· Uhuza ibitsina n’umuntu umwe ntiwandura SIDA.

· Abakenyezi bandura cane SIDA kurusha abagabo iyo batikingiye.

· Urwaruka bahuza ibitsina n’ababarusha imyaka bandura SIDA kurusha abandi.

· Abantu banduye umugera wa SIDA baba bahuje ibitsina n’abantu benshi.

· Abanyeshure banduye umugera wa SIDA bategerezwa kurekurirwa kwigana n’abandi banyeshure.

· Abigisha banduye umugera wa SIDA ntibakwiye kwigisha.

· Ubonye umuntu yinuba uwundi kubera SIDA nta kuvyinjiramwo.

· Umugwi wose wuhe iciyumviro cawo.

2. Uguhanahana ivyiyumviro mu migwi mitomito (iminota 25)

· Barira imigwi ko ica mbere bakora ari ugutora uwufata icegeranyo c’ibivuzwe kugira ahave abibarira abo iyindi migwi. Bwira umugwi wose wandike iciyumviro wahawe ku murongo wo hejuru w’urupapuro rw’umwimenyerezo.

· Igikorwa ca kabiri ni uko umwe wese mu bari mu mugwi aronka umunota ukwiye wo gushikiriza umugwi aho ahagaze ku ciyumviro bahawe.

· Igikorwa gikwirikira ni ukwishura ibibazo bitatu biri ku rupapuro rw’umwimenyerezo ari vyo vy’ibi :
· Ni ibiki bose bahurizako kuri ico ciyumviro ?

· Ni ibiki abagize umugwi badahurizako ?

· Ibikorwa bikenewe kurangurwa ufatiye ku vyavuzwe ni ibihe ?

· Uwufata icegeranyo aragira incamake akayishikiriza inama ya bose.

3. Gushira hamwe ibikorwa vyo mu migwi (iminota 20)

· Subira gukoranya bose hamwe usabe abafashe icegeranyo gushikiriza incamake y’inyishu umugwi wabo watanze kuri vya bibazo bitatu ;

· Niba umwanya uboneka, bohanahana ivyiyumviro gatoya ku bibazo bikuru bikuru. Umwanya utaja kuboneka, shikiriza wewe nyene incamake y’ivyo bibazo bikuru bikuru ;

· Shikiriza ivyiyumviro bikuru bikuru vyerekeye umusi mpuzamakungu wahariwe kurwanya SIDA :

· Umugera wa SIDA n’indwara ya SIDA biteye ingorane kw’isi yose. Abantu bashika amamiriyoni baranduye umugera wa SIDA kw’isi yose. Abarenga abo irabababaje kuko abanduye ari ababo umuryango, abagenzi, abanyeshure canke abo basangiye imirimo. Gutyo, twese biraturaba.

· Abantu bose bafise uburenganzira bw’ukwiga, bw’ibintu vyose bigirirwa abanyagihugu n’ukuvurwa. Bafise uburenganzira bwo kubaho, kwiga n’ukurangura imirimo ku buryo bw’aho bo nyene bageza ata kuraba ko bafise canke badafise umugera wa SIDA. Twese turashobora guterera kugira agateka kabo kubahirizwe mu guhaguruka tukagira uruhara mu bikorwa vyo kurwanya SIDA.

Icivugo c’umusi mpuza makungu wahariwe kurwanya indwara ya SIDA ni :“Gira uruhara“ kandi vyerekeye umuntu wese baba abatwara, ku mashure n’imiryango kugira hatorwe umuti w’ibibazo bimwe bimwe bijanye n’uwo mugera kandi umuntu wese agire ico aterereye yaba uwukuze canke umuto.

Igicapo: “Gira uruhara ku vyerekeye SIDA“ (iminota 15)

Gusigura ko hari uburyo bwinshi bwo kurwanya umugera wa SIDA haba ku muntu ukwiwe, haba mu mibano no kw’isi yose.“Gira uruhara“ iratanga ivyiyumviro vyofasha mu kugira uruhara.

Sigura ibi vyiyumviro bitanu bikurikira:

· Kwikingira: Umuntu ahamagariwe kwikingira ku giti ciwe no gukingira abandi. Ica mbere rero ni ukwikingira umugera wa SIDA, indwara zose zifatira mu bihimba vy’irondoka n’ugutwara imbanyi umuntu adashaka mu kwirinda guhuza ibitsina no guhuza ibitsina ubanje kwikingira. N’ugufata ingingo zose zishoboka zo kwikingira n’ugukoresha udushesheti tw’ibiganza mu gihe cose ushobora gukora ibiva mu mubiri nk’amaraso.

· Kuganira ivyerekeye umugera n’indwara ya SIDA. Intumbero nyamukuru n’ukugira abantu bamenye neza ivyerekeye uwo mugera, ingene wandurwa, ingene uvurwa, ukuntu twokwitaho abanduye tutobakumira canke ngo tubinube. Dushobora kugira nk’udukino, ihiganwa mu kwandika amakuru ahabwa ibimenyesha amakuru canke ibiganiro ku maradiyo kugira duhanure twongere dukeburane.

· Guhindura ivyiyumviro n’imibereho kw’ishure canke aho dukora. Gutegerezwa guhindura aho tuba kugira harangwe ibikorwa birwanya umugera wa SIDA n’indwara ya SIDA, bikongera bigashira imbere ukudakumirana canke ukutinubana kw’abarwaye n’abatarwaye.

· Kuba imboneza aho uba. Kuja imbere mu bikorwa biboneka vyo gufasha abamaze kwandura nk’ugusuhuza abari mu bitaro n’abarwariye i muhira ; kuja mu mashirahamwe arwanya SIDA ; gufasha impfuvyi canke abana bose bagize ingorane.

· Gusaba icokorwa kw’isi yose. Kwumvisha abatwara ko bokora ibintu biboneka mu kurwanya ico kiza ; mu kuronderera imiti ipfupfahaza abamaze kwandura ; kubitwararika no gufasha abantu bose bababajwe n’ico kiza cane cane bagahimiriza ukutinubana n’ukudakumirana.

Umwanya ubonetse abari aho bakandika ico biyemeje gukora kandi hakazoba ikurikiranwa ry’ivyo bikorwa mu misi izokurikira. Bahe urupapuro biyandikire izina ryabo nico biyemeje kuzokora. Babwire ko wipfuza ko mu mezi ari imbere bokwerekana ico bakoze. Urashobora gusaba abanyeshure bamwe bamwe bakandika ico biyemeje kuri ico gicapo imbere y’uko bakimanika mw’ishure bigiramwo.

Ugukurikirana ibikorwa mu nyuma

· Abiyemeje gukora ikintu bazotanga urutonde rw’ivyakozwe mu nyuma.

· Kuguma wibutsa ivyanditswe ku gicapo“Gira uruhara“ kugira bibuke ico biyemeje mu kurwanya umugera wa SIDA.

IFISHI Y’UMWIMENYEREZO : GIRA URUHARA
Iciyumviro
…………………………………………………………………………………………………..

…………………………………………………………………………………………………..

…………………………………………………………………………………………………..

Ingene ibikorwa vyogenda mu mugwi
· Itorere uwubafatira icegeranyo akongera akagishikiriza abitavye icigwa bose ;

· Uwuri mu mugwi wese aronka umunota wo gushikiriza aho ahagaze ku ciyumviro catanzwe ;

· Raba ko abari mu mugwi bose batanze inyishu z’ibibazo 3 biri kuri fishi ;

· Gira incamake kugira uwufata icegeranyo ashobore kuyandika hanyuma ayishikirize abakurikiranye icigwa bose.

Ibibazo :

1. Ni ibiki bose bahurizako kuri ico ciyumviro ?

2. Ni ibiki abagize umugwi badahurizako ?

3. Ibikorwa bikeneye kurangurwa ufatiye ku vyavuzwe ni ibihe ?

Ivyiyumviro
Menya neza : Inyishu ku vyiyumviro muza gusanga aha ni izo kubereka ivyo muza  

                       guhanahana ko ivyiyumviro. Nta kibuza ko mwongerako izindi nsiguro  

                       n’uburorero bifatiye ku myaka, ubumenyi n’ivyo abari mu mugwi bipfuza  

                       kuganira.

1.Umugera wa SIDA n’indwara ya SIDA bibangamiye abantu bo mu bihugu vyo kw’isi yose.

Egome: Abantu imiriyoni 40 bo kw’isi yose bagendana umugera wa SIDA. Mu 2007, 

               abashika imiriyoni zibiri n’ibihumbi ijana barahitanywe na SIDA; imiriyoni zibiri 

               n’igice baranduye SIDA muri uwo mwaka nyene. Umugera wa SIDA n’indwara ya 

               SIDA ukwiragiye ibihugu vyose ariko hari ibihugu bisinzikaye gusumba ibindi.

2.Umugera wa SIDA urashobora kwandurwa mu kuramutsa uwuwugendana, mu gusangira nawe utuzu twa surwumwe, ibikoresho vyo gufungura canke ingwa ryo kwandika.

Haba namba: Umugera wa SIDA wandukira uciye mu bintu vy’amazi biva mu mubiri  

                         arivyo vy’ibi: amaraso, ibizanana n’imbuto z’umugabo, uruziri, amaberebere.

Uburyo bukuru bukuru bwo kwandura ni bune :

· Guhuza ibitsina utikingiye ;

· Gusangira inshinge kuri bamwe bitera ibiyayuramutwe ;

· Gukora amaraso y’uwanduye canke ugakoresha ibintu bitobora uruhu vyakoreshejwe uwanduye ;

· Umuvyeyi yanduza umwana wiwe akiri mu nda, ariko aramuvyara canke amwonsa.

Umugera wa SIDA bawita VIH. Iyo « H » isigura ko umugera uva ku muntu, ntushobora rero kuva ku gikoko canke inyoni canke utundi dukoko utw’aritwo twose.

3. Uhuje ibitsina n’abantu basa n’abafise amagara meza ntiwandura umugera wa SIDA.

Haba namba: Abantu benshi banduye umugera wa SIDA basa n’abafise amagara meza.  

                         Abanduye bashobora kumara imyaka myinshi ata na kimwe kivyerekana ku  

                         mubiri ntibamenye ko banduye.

                         Naho hoba hari ibimenyetso vyotuma bibaza ko banduye. Ivyo bimenyetso    

                         birashobora kuva ku zindi ndwara ataco zisa zisana n’umugera wa SIDA.  

                         Arico gituma udashobora gupimisha ijisho umugera wa SIDA.

4. Uhuza ibitsina n’umuntu umwe ntiwandura SIDA ?

Sivyo: Biva k’uwo muhuye, ingene yigenjeje imbere y’uko muhuza ibitsina. Ashobora kuba  

             yahuje ibitsina n’abandi atikingiye canke yariteye ibiyayuramutwe, inshinge zanduye.      

             Guhura n’umwe ntibisigura ko utazokwandura.

5. Abakenyezi bandura cane umugera wa SIDA iyo batikingiye.

Egome: Ibituma ni vyinshi.

· Ingene umubiri wabo wubatse : Ibice vy’umubiri umugera wa SIDA ushobra kwinjiramwo ni binini ku mukenyezi.

· Ibituma birava ku kugene abantu babayeho n’imico bafise. Henshi usanga abakenyezi badahabwa ijambo ngo bashikirize ivyiyumviro vyabo ku vyerekeye ibitsina mbere ntibaronke n’uburenganzira bwo gusaba uwo bahuza ibitsina kwikingira.

Menya neza: Igihe abakenyezi bazeye ku bagabo ikibabeshaho, birabagora kwitorera igihe  

                       c’uguhuza ibitsina mbere n’ukwitorera uwo babihuza. Nico gituma bandura 

                       gusumba. Abagabo n’abakenyezi bafise uruhara rungana mu vyerekeye gufata  

                       ingingo zerekeye ivyo bitsina kugira ntibitege impanuka kandi birinde imbanyi 

                       zitifujwe.

6. Urwaruka bahuza ibitsina n’ababarusha imyaka bandura SIDA kurusha abandi.

Nivyo: Uko babarusha imyaka ni ko bashobora kuba bahuje ibitsina na benshi kandi bakunda 

              kuba bafise ububasha ku bakiri bato. Niba abo bahuza ibitsina babazeyeko amahera, 

              amaterefone ngendanwa, gutembera mu miduga, ntaco baheza ngo bashobore 

              guhakana ngo bikingire nko mu gukoresha agakingirizo.

7. Abantu banduye umugera wa SIDA  bahuje ibitsina n’abantu benshi.

Haba namba: Barashobora kuba baranduye mu bundi buryo atari uguhuza ibitsina nko mu 

                          gukoresha inshinge zanduye. Naho boba baranduye kubera batikingiye, 

                          ntibisigura ko bahuje ibitsina n’abantu benshi. Naho uguhuza ibitsina 

                          n’abantu benshi vyongereza impanuka zo kwandura, umuntu arashobora 

                          kwandura abigize rimwe gusa igihe atikingiye.

8. Abanyeshure banduye umugera wa SIDA bategerezwa kurekurirwa kwigana n’abandi banyeshura.

Egome cane: Abanyeshure bose bafise uburenganzira bwo kwiga. Vyongeye, abanyeshure 

                        bagendana umugera wa SIDA ntibokwinubwa canke ngo bakumirwe kubera 

                        umugera wa SIDA utandukira kubera imibano ya misi yose abanyeshure 

                        bagiriranira kw’ishure.

9. Abigisha banduye umugera wa SIDA ntibakwiye kwigisha.

Sivyo: Kugendana umugera wa SIDA ntivyotuma umuntu yitwa ko ari mubi canke umuntu 

             w’akarorero kabi. Kimwe n’abafise izindi ndwara, abigisha benshi bagendana 

             umugera wa SIDA bashobora kubandanya bigisha neza. Umuntu wese afise 

             uburenganzira bwo kuronka akazi hatarabwe ko agendana umugera wa SIDA canke 

             atawugendana.

10. Ubonye umuntu yinuba umuntu kubera SIDA, nta kuvyinjiramwo.

Sivyo: Igihe utavuze canke ataco ukoze, usa n’uwushigikiye uwo ariko yinuba abandi. Uwo 

             muntu womubwira ngo ageze aho kuko ari bibi cane kwinuba umuntu kubera 

             agendana umugera wa SIDA. Gutyo urashobora gufasha kugabanya ikumirwa 

             ry’abantu bagwaye canke bagendana umugera wa SIDA.

